
Kirish. Respublikamizdagi barcha sohalarini raqamlashtirish jadal sur’atlar 

bilan amalga oshirilayotganligi tufayli, frilanserlik sohasida yetuk kadrlarni 

tayyorlash hamda ushbu soha mutaxassislarini o‘qitishning yangicha yondashuvlarini 

ishlab chiqish pedagogikaning dolzarb muammolaridan biri hisoblanadi [1]. 

Frilanser – bu ma’lum bir ish beruvchiga bevosita uzoq muddatli majburiyatsiz 

ixtiyoriy ravishda vaqtinchalik yoki loyihaga asoslangan vazifalarni bajaradigan 

professional shaxsdir. Frilanserlar odatda o‘z xizmatlarini onlayn platformalar orqali 

yoki to‘g‘ridan-to‘g‘ri mijozlar bilan ta’minlaydilar va ularning ishi kompyuter 

grafikasidan tortib dasturlash va ijtimoiy media marketingacha bo‘lishi mumkin [2]. 

Frilanserning asosiy xususiyatlaridan biri mutaxassislarga turli mamlakatlardagi 

mijozlar bilan hamkorlik qilish imkonini beruvchi va moslashuvchan ish tartibini 

ta’minlovchi masofadan turib ishlash imkoniyatidir. Frilanserlar, shuningdek, bir 

vaqtning o‘zida bir nechta mijozlar bilan ishlashlari va o‘zlarining qobiliyatlari va 

qiziqishlariga mos keladigan loyihalarni tanlash orqali o‘z malakalarini faol 

rivojlantirishlari mumkin [3]. 

O‘quvchilarda frilanserlik ko‘nikmalarini shakllantirish, ularda tadbirkorlik 

ko‘nikmalarini va mustaqillikni rivojlantiradi, o‘qish davomida haqiqiy ish tajribasiga 

ega bo‘lish, qo‘shimcha daromad olish, o‘qish va ishni birlashtirish imkonini beradi 

[4]. 

Shu bois, umumiy o‘rta ta’lim maktab o‘quvchilarining frilanserlikka oid 

kompetensiyalarini shakllantirish va bunda axborot-ta’lim muhitlari, frilanserlik 

platformalaridan foydalanishning yangicha yondashuvlarini ishlab chiqish dolzarb 

ahamiyat kasb etadi. 

Adabiyotlarning tahlili. Ta’lim jarayonida axborot-ta’lim muhitlaridan 

foydalanish nazariyasi va amaliyotiga oid ilmiy izlanishlar R.W.Picard, S.Papert, 

S.Downes, A.D.Ongarbayeva, Y.A.Belova, V.A.Brilyova, A.A.Abduqodirov, 

N.I.Taylakov, S.Q.Tursunov, U.M.Mirsanov kabi tadqiqotchi va olimlar tomonidan 

olib borilgan. 

Mazkur tadqiqotchi va olimlar tomonidan axborot-ta’lim muhitini 

o‘quvchilarning ta’lim va rivojlanishi jarayonlariga ta’siri, o‘quvchi-talabalarning 

ko‘nikma va malakalarini rivojlantirishda axborot-talim muhitlaridan foydalanish, 

ta’lim jarayoniga axborot texnologiyalarini integratsiya qilish metodikasi va 

nazariyasiga oid ilmiy izlanishlar olib borilgan. 

Shuningdek, o‘quvchilarning frilanserlikka oid kompetensiyalarini 

shakllantirishda frilanserlik platformalari va axborot-ta’lim muhitlaridan foydalanish 

nazariyasi va amaliyoti oid ilmiy izlanishlar D.J.Abdreisova, D.T.Baytenizov, 

R.A.Doljenko, S.G.Absalyamova, T.B.Absalyamov, A.D.Fattaxov, M.V.Kartuzova, 

L.L.Gresko, M.I.Jadan kabi tadqiqotchi va olimlar tomonidan ilmiy izlanishlar olib 

borilgan. 

Ushbu tadqiqotchi va olimlar frilanserlarning bilim, ko‘nikma, malakalarini 

rivojlantirishda hamda ularning ish samaradorligini oshirish uchun frilanser 

platformalaridan foydalanish imkoniyatlariga oid izlanishlar olib borilgan. 

Jumladan, D.J.Abdreisova va D.T.Baytenizovlarning fikriga ko‘ra, “frilanserlar 

ish buyurtmachilari va o‘rganuvchilarni qamrab oladigan ko‘p funksiyali frilanser 

platformalarini yaratish maqsadga muvofiq sanaladi. Bunday platformalar frilanserlar 

bozori, ularning mijozlarini zamonaviy va qulay bo‘lgan raqamli platforma bilan 

ta’minlaydi, shuningdek, iqtisodiyotning turli sohalarida faoliyat yuritayotgan 

mutaxassislarni jalb qilish muhiti bo‘lib xizmat qiladi” [5]. 

R.A.Doljenkoning fikriga ko‘ra, “frilanserlik, mohiyatan, o‘zini ifoda etish, bir 

vaqtning o‘zida bir nechta mijozlar bilan ishlash, o‘z qobiliyatlarini ko‘rsatish, 

ro‘yobga chiqmagan iste’dodlarni ochib berish va kam vaqtda daromadini oshirish 

imkoniyatidir. Shuningdek, bunday faoliyat bilan shug‘ullanadigan ishchi: bo‘sh 

vaqtining katta qismini oilaga, sevimli mashg‘ulotlariga bag‘ishlash, vaqtini tejash, 

loyihalarni o‘zi xohlagancha yaratish, ish vaqtini ixtiyoriy tanlash imkoniyatlariga 

ega bo‘ladi. Bunday imkoniyatlarga ega bo‘lish uchun frilanserlik platformalari 

muhim ahamiyat kasb etadi” [6]. 

S.G.Absalyamova va T.B.Absalyamovlar “Axborot texnologiyalarining 

frilanser bozoriga ta’sirini hisobga olib, frilanser platformalar elektron bozorlar va 

elektron biznesning rivojlanishiga mos keladigan internet-iqtisodiyotni shakllantirgan 

virtual mehnat maydonining rivojlanishiga sabab bo‘lishini ta’kidlaydi. Bunday 

sharoitda yoshlar frilanserlikni qo‘shimcha daromad manbai deb hisoblaydigan faol 

mobil ijtimoiy-demografik guruhga aylanadi” [7]. 

A.D.Fattaxovning fikriga ko‘ra, “Frilanserlik platformalari loyihalarni amalga 

oshirish uchun jamoani optimal tarzda jalb qilish imkonini beradi. Bunday 

platformalarga nafaqat frilanserlar balki, o‘quvchi-talabalar ham qo‘shilishlari 

mumkin. Shu bilan birga, platformalar oʻz tashkilotlari nomidan loyihalarini taklif 

etishi uchun yuridik shaxslar bilan muloqot qilishni nazarda tutadi” [8]. 

Keltirilgan olimlarni ishlarini tahlil etish asosida aytish mumkinki, 

o‘quvchilarning frilanserlikka kompetensiyalarini shakllantirishda axborot-ta’lim 

muhitlari va frilanserlik platformalari muhim pedagogik vosita bo‘lib xizmat qiladi. 

Tadqiqot metodologiyasi. Frilanserlikka oid axborot-ta’lim muhitlari va 

platformalar yordamida frilanserlar haqiqiy joylashuvidan qat’iy nazar butun dunyo 

bo‘ylab mijozlarni topishlari va turli sohalarda bajarilgan loyihalari uchun daromad 

olishlari mumkin. Raqamli platformalardan foydalanish qulay va mehnat bozoriga 

kirishdagi ko‘plab to‘siqlarni bartaraf etishi sababli, mablag‘ topishning bu usuli 

nafaqat frilanserlar, balki ish topishda muammolarga duch kelayotgan boshqa 

guruhlar uchun ham qulay hisoblanadi (yoshlar, yosh bolali ayollar, nogironlar va 

boshqalar). Shu bois o‘quvchilarning frilanserlik platformalari bilan ishlash 

qobiliyatini oshirish lozim. 

Bunga asosan, tadqiqot doirasida frilanserlar va ish beruvchilar uchun 

freelanser.uz platformasi ishlab chiqildi hamda unga foydalanuvchilarning 

frilanserlikka oid kompetensiyalarini shakllantiruvchi va rivojlantiruvchi ta’lim 

resurslari joylashtirildi (1-rasmga qarang). 

1-rasm. Tadqiqot doirasida ishlab chiqilgan freelanser.uz platformasidan foydalanish 

jarayoni 

Ishlab chiqilgan axborot-ta’lim muhiti “Bosh sahifa”, “Videodarslar”, 

“Ko‘rsatmalar”, “Ish qidirish”, “Istedodlilar” va “Foydali havolalar” bo‘limlaridan 

iborat bo‘lib, bulardan ochiq foydalanish imkoniyati mavjud. 

Mazkur axborot-ta’lim muhitining “Videodarslar” bo‘limida o‘quvchilarning 

frilanserlik kompetensiyalarini shakllantiruvchi va rivojlantiruvchi videodarslar 

joylashtirildi. Videodarslarning qulayligi shundaki, ular o‘quvchi mavzularni 

mustaqil ravishda o‘rganish imkoniyatini yaratadi. Ushbu videodarslardan onlayn va 

oflayn tartibda foydalanish mumkin (2-rasmga qarang). 

 
2-rasm. Tadqiqot doirasida ishlab chiqilgan freelanser.uz platformasining 

videodarslar sahifasidan foydalanish jarayoni 

O‘quvchilar frilanserlikka oid videodarslarni o‘rganishi bilan birga, ularga 

frilanserlik faoliyatida zarur bo‘ladigan tegishli ko‘rsatmalarni berib borish samarali 

hisoblanadi. Ko‘rsatmalar o‘quvchilarda frilanserlik bilan bog‘liq kompetentsiyalarni 

shakllantirishda muhim rol o‘ynaydi. Ular vazifalar, jarayonlar va taxminlar bo‘yicha 

yo‘l-yo‘riq va aniqlik beradi. Ko‘rsatmalarning imkoniyatlarini hisobga olgan holda, 

axborot ta’lim muhitining “Ko‘rsatmalar” sahifasiga frilanserlikka oid ma’lumotlar 

berib o‘tilgan (3-rasmga qarang). 

 
3-rasm. Tadqiqot doirasida ishlab chiqilgan freelanser.uz platformasining 

ko‘rsatmalar sahifasidan foydalanish jarayoni 

Shuni ta’kidlash kerakki, buyurtmachilar frilanserlik faoliyatinining asosidir. 

Buyurtmachilarsiz frilanserda ish va daromad bo‘lmaydi. Shuning uchun yangi 

mijozlarni jalb qilish va mavjudlarini saqlab qolish muhim hisoblanadi. Shu bois 

tadqiqot doirasida ishlab chiqilgan freelanser.uz axborot-ta’lim muhiti tarkibida 

buyurtmachilar va frilanserlar uchun “Ish qidirish” sahifasi shakllantirildi (4-rasmga 

qarang). 

4-rasm. Tadqiqot doirasida ishlab chiqilgan freelanser.uz platformasining 

ko‘rsatmalar sahifasidan foydalanish jarayoni 

Ta’lim jarayonida yuqori natijalarga erishganlarni rag‘batlantirish, ularning 

individual o‘sishi va boshqalarni o‘z salohiyatini to‘liq ro‘yobga chiqarishga 

ilhomlantirish uchun samarali hisoblanadi. Shu sababli, tadqiqot doirasida ishlab 

chiqilgan axorot-ta’lim muhiti tarkibida “Istedodlilar” sahifasi ishlab chiqildi (5-

rasmga qarang). 

 
5-rasm. Tadqiqot doirasida ishlab chiqilgan freelanser.uz platformasining 

ko‘rsatmalar sahifasidan foydalanish jarayoni 

Shunday qilib, umumiy o‘rta ta’lim maktab o‘quvchilarining frilanserlikka oid 

kompetensiyalarini shakllantirishda yuqorida taklif etilgan axborot-ta’lim muhitidan 

foydalanish maqsadga muvofiq sanaladi. 

Tahlil va natijalar. O‘quvchilarning frilanserlikka oid kompetensiyalarini 

shakllantirishga qaratilgan tajriba-sinov ishlarini o‘tkazish jarayonida amalga 

oshirilgan pedagogik tajriba-sinov ishlarining muvaffaqiyati, ushbu jarayonda uning 

tashkiliy-pedagogik jihatlarini inobatga olishi zaruriyatini ko‘rsatadi. Shu bois, 

mazkur jihatlariga alohida e’tibor qaratildi. Tajriba-sinov ishlari 2022-2023 o‘quv 

yilida Samarqand viloyati Jomboy tumani, 38-, 40-, 53- umumiy o‘rta ta’lim 

maktablarida ta’lim oluvchi o‘quvchilar o‘rtasida o‘tkazildi. 

Bunda tajriba va nazorat guruhlari uchun jami 135 nafar o‘quvchi jalb etildi. 

Tajriba-sinov ishlari uch bosqichda olib borildi: ta’kidlovchi; shakllantiruvchi; 

yakunlovchi. Tajriba-sinov ishining ta’kidlovchi bosqichida o‘quvchilar bilan 

frilanserlikning asosiy xususiyatlariga oid suhbat va kuzatuvlar olib borildi.  

Shakllantiruvchi bosqichida taklif etilayotgan ta’lim texnologiyasi asosida 

tajriba guruhiga mashg‘ulotlar o‘tkazilib, o‘quvchilarning o‘zlashtirish 

samaradorligini baholash uchun mezonlar ishlab chiqildi. 

Yakunlovchi bosqichida tajriba va nazorat guruhidagi o‘quvchilarning 

natijalarni ishonchliligini tekshirish maqsadida Styudent-Fisher kriteriyasi asosida 

matematik-statistik tahlili qilindi. 

Mazkur kriteriyadan foydalanishda tanlanmalar uchun mos o‘rta qiymatlar 

tajriba guruhining o‘rtacha o‘zlashtirish ko‘rsatkichi nazorat guruhiga nisbatan yuqori 

ekanligi, ya’ni 9,5 % ga oshganligi ma’lum bo‘ldi. 

Xulosa va takliflar. O‘quvchilarning frilanserlikka oid kompetensiyalarini 

shakllantirishda tadqiqot doirasida ishlab chiqilgan axborot-ta’lim muhitidan 

foydalanish maqsadga muvofiq sanaladi. Mazkur freelanser.uz platformasi quyidagi 

imkoniyatlarni yaratadi: 

1. onlayn darsliklar; 

2. vebinarlar va virtual seminarlar. 

3. videodarsliklar va podkastlar; 

4. onlayn sertifikatlashtirish dasturlari; 

5. frilanserlar uchun bo‘sh ish o‘rinlari haqida e’lonlar doskasi; 

6. ta’limni boshqarish tizimi; 

7. frilanserlar uchun elektron o‘quv kurslari; 

8. frilanser o‘qituvchilar uchun hamkorlik vositalari. 

Ushbu imkoniyatlarni foydalanuvchilar auditoriyasi va bozor ehtiyojlari asosida 

o‘zgartirish mumkin. Bozor tadqiqotlarini o‘tkazish va bunday xizmatlarga bo‘lgan 

talabni tushunish frilanserning takliflarini yaxshilashga hamda ularni potensial 

foydalanuvchilar uchun yanada jozibador qilishga yordam beradi. 

Shunday qilib, o‘quvchilarning frilanserlikka oid kompetensiyalarini 

shakllantirish va rivojlantirishda tadqiqot doirasida ishlab chiqilgan axborot-ta’lim 

muhitidan foydalanish samarali hisoblanadi. Bular asosida o‘quvchilarning bo‘sh 

vaqtlarini samarali o‘tkazishi, zamonaviy kasb egasi bo‘lishi, doimiy daromad 

olishiga erishiladi. 

